
Usvajanje Zakona o ombudsmanu
BiH  će  ubrzati  proces
pregovora  o  stabilizaciji  i
pridruživanju
Viši zamjenik visokog predstavnika, ambasador Martin Ney, je
danas  pozvao  članove  zajedničke  komisije  za  harmonizaciju
zakona  PS  BiH  da  postignu  sporazum  oko  teksta  Zakona  o
ombudsmanu BiH. Komisija će održati sastanak u srijedu kako bi
se pokušalo doći do konsensusa oko konačnog usvajanja verzije
zakona koju je usvojio Dom naroda. Zakon o ombudsmanu BiH je
usvojen  u  različitim  tekstovima,  i  to  8.  novembra  u
Zastupničkom domu te 28. novembra prošle godine u Domu naroda.
Ovaj zakon se nalazi u razmatranju Komisije za harmonizaciju
zakona već od 4. januara 2006. godine.

“Bilo kakvo daljnje odlaganje u usvajanju Zakona o ombudsmanu
BiH će samo negativno uticati na šanse Bosne i Hercegovine u
okviru  procesa  pregovora  o  stabilizaciji  i  pridruživanju”,
rekao  je  danas  ambasador  Ney.  “Bh.  parlamentarci  moraju
pokazati  sposobnost  da  ispoštuju  svoje  međunarodne  obaveze
usvajanjem ovog zakona u verziji koju je usvojio Dom naroda.
Time će biti ostvaren značajan napredak uoči naredne runde
pregovora o stabilizaciji i pridruživanju.”

Usvajanje  Zakona  o  ombudsmanu  BiH  koji  predviđa  spajanje
entitetskih ureda u jedinstveni ured ombudsmana na državnom
nivou je jedan od malog broja preostalih postprijemnih uvjeta
Vijeća  Evrope  koje  BiH  još  uvijek  nije  ispunila.  U  tom
svjetlu, BiH mora ispuniti ovaj uvjet u okviru pregovora sa
Evropskom unijom o stabilizaciji i pridruživanju. Ambasador
Ney je upozorio da bi nepostizanje konsensusa o harmonizaciji
ovog  zakona  nanijelo  štetu  važnoj  bh.  instituciji,  kojom
prilikom je apelirao na Komisiju da usvoji verziju zakona koju

je usvojio Dom naroda. 

“Insistiranjem na verziji zakona koju je usvojio Zastupnički
dom  podrivaju  se  osnovni  principi  ovog  zakona”,  rekao  je
ambasador  Ney.  “Usvajanjem  pomenute  verzije  potpuno  bi  se
negirali kriteriji koje je postavilo Vijeće Evrope, čime bi se
poslao negativni signal o Bosni i Hercegovini kao zemlji koja
ne ispunjava svoje međunarodne obaveze.” 


